
Судья: О.Хасанов                                                                                       Маърузачи: Т.Мирзаев
ЖИНОЯТ ИШЛАРИ БЎЙИЧА ФАРҒОНА ВИЛОЯТ СУДИ  

АПЕЛЛЯЦИЯ СУДЛОВ ҲАЙЪАТИНИНГ 

АЖРИМИ № 3-501/18

2018 йил 4 декабрь куни жиноят ишлари бўйича Фарғона вилоят суди апелляция судлов ҳайъатининг очиқ суд мажлиси бўлиб, 

Раислик қилувчи: Т.Мирзаев, 

Ҳайъат судьялари: Р.Арапов ва Б.Эргашевдан иборат таркибида, Ш.Юлдашеванинг котиблигида, вилоят прокурорининг ёрдамчиси А.Мирзаев, ҳимоячи Ж.Турғуновнинг иштирокида, жабрланувчи Ж.Толиповнинг билдирган апелляция шикоятини иш материалларига қўшиб кўрилганда, қуйидагилар    


А Н И Қ Л А Н Д И:

Жиноят ишлари бўйича Фурқат туман судининг 2018 йил                                   07 ноябрдаги ҳукмига кўра, 

Мирзаев Хуршидбек Хасанович (Mirzayev Xurshidbek Xasanovich), 1985 йил 13 июлда Фурқат туманида туғилган, миллати ўзбек, Ўзбекистон фуқароси, маълумоти ўрта, оилали, 1 нафар фарзанди бор, муқаддам судланмаган, вақтинча ишсиз, Фурқат тумани “Кичик-Янги” м.ф.й., Барака кўчаси, 46-уйда яшайди, эҳтиёт чораси тариқасида муносиб ҳулқ атворда бўлиш ҳақида тилхат қўлланилган, 
Ўзбекистон Республикаси ЖКнинг 104-моддаси 1-қисми билан 4 йил муддатга у ёки бу сабаб билан сутканинг 18-00лардан соат 07-00 га қадар яшаш жойидан чиқишни чеклаш тарзидаги озодликдан чеклаш жазосига судланган ҳамда маҳкумларни назорат қилувчи органининг розилигисиз яшаш жойини ўзгартирмаслик, Фурқат туман ҳудудидан ташқарига чиқмаслик, оммавий ва бошқа тадбирлар, яъни тўй ва базмларда ўтказишда иштирок этмаслик, жинояти натижасида етказилган моддий ва маънавий зарарларни қоплаш мажбурияти юклатилган.


Суднинг ҳукмига кўра, судланган Х.Мирзаев 2018 йил 15 май куни соат 22ларда яшаш хонадони Фурқат тумани, “Кичик янги” маҳалла фуқаролар йиғини, Барака кўчаси, 46-уйнинг томорқасига таниши Ж.Толиповни аввалдан бўлган қарзини олиш ва бошқа масалада чақириб, қасддан қўлида бўлган ёғоч бўлаги билан жабрланувчи Ж.Толиповни бир неча маротаба қўл ва бош сохаларига уриб, соғлиғини йигирма бир кундан кўп муддатга бузилишига олиб келган ўрта оғир тан жароҳати етказган ва жабрланувчи Ж.Толиповни пешонаси чап томони ва бош қисмининг тузалмайдиган даражада хунуклашишига сабабчи бўлгани аниқланган. 

Олиб борилган тезкор суриштирув ҳаракатлари давомида Ж.Толиповга тан жароҳати етказишда ишлатилган бир дона ёғоч бўлаги ашёвий далил тариқасида олинган.
           Жабрланувчи Ж.Толипов апелляция шикоятида, Х.Мирзаевнинг ҳаракатини ЖКнинг 104-моддаси 2-қисмига қайта квалификация қилиш, унинг отаси ва укасини жиноий жавобгарликка тортиш учун суд ҳукмини бекор қилиб, жиноят ишини янгитдан кўриш учун юборишни сўраган. 

Апелляция судлов ҳайъати, иш бўйича вилоят судининг судьяси Т.Мирзаевнинг маърузасини, вилоят прокурори ёрдамчиси А.Мирзаевнинг суд ҳукмини ўзгаришсиз қолдириш ҳақидаги, ҳимоячи Ж.Турғуновнинг суд ҳукмини ўзгаришсиз қолдириш ҳақидаги фикрларини, жабрланувчи Ж.Толиповнинг апелляция шикояти важларини қувватлаб берган музокара сўзини, судланган Х.Мирзаевнинг суд ҳукмини ўзгаришсиз қолдириш ҳақидаги музокара ва охирги сўзларини тинглаб, иш материалларини текшириб, атрофлича муҳокама қилиб, қуйидаги асосларга кўра, суд ҳукмини ўзгаришсиз, апелляция шикоятини қаноатлантирмасдан қолдиришни лозим топди.

Судланган Х.Мирзаевнинг суд ҳукмида кўрсатилган жиноятни содир этганликдаги айби, ўзининг судда айбига тўлиқ қисман иқрор бўлиб берган кўрсатувидан ташқари, жабрланувчи Ж.Толипов, гувоҳ М.Низомиддинова, Ж.Абдуллаев, Мирзаев Хасанбой, М.Мирзаеванинг суддаги кўрсатувлари, шунингдек, хабарнома, ҳодиса содир бўлган жойни кўздан кечириш баённомаси ва фотосуратлар (и.в.2-14), тушунтириш хатлари ва тиббий маълумотнома (и.в.15-43), суд-тиббий экспертизасининг 2018 йил 21 майдаги 1785-сонли, Ж.Толиповда ўнг қўл кафти 3-4 бармоқлар суягини ўрта фаланга сохасидан ёпиқ синиши, чап кичик болдир суягини ўрта учлик қисмидан ёпиқ синиши, бош мия чайқалиши, бошни чап тепа, энса, пешона, ияк, пастки лаб бурма сохасида, ўнг тирсак бўғими юзасида йиртилган яралари, пешона сохаси ўнг томонида, чап қўл билак сохаси орқа юзасида, чап елка сохаси олд қисми ташқи ён юзасида, кўкрак қафаси ўнг томонида, ўнг тирсак бўғими орқа юзасида, ўнг биқин сохасида, ўнг дўмғаза сохасида қонталашлари ва шилинмалари, пешона сохаси ўнг томонида, ияк сохасида, ўнг елка сохасида ва бошқа жойларида кўплаб жароҳатлари бўлиб, бу жароҳатлар соғлиғининг 21 кундан кўп муддатга бузилишига олиб келган ўрта оғир тан жароҳатлари тоифасига кириши ҳақидаги хулосаси (и.в.49-53), суд-биологик экспертизасининг 2018 йил 31 майдига, 57-сонли, ходиса жойидан олинган ёғоч тахта бўлагида қон доғлари борлиги аниқланмагани ҳақидаги хулосаси (и.в.57-60), нарсани кўздан кечириш баённомаси, фотосурат, квитанция (и.в.66-68), юзлаштириш баённомалари (и.в.121-149), гумон қилинувчини кўрсатувларини ходиса содир бўлган жойда текшириш баённомаси ва фотосуратлар (и.в.153-162), судга оид қўшимча тиббий экспертизасининг 2018 йил 21 августдаги 16-1785-сонли, Ж.Толиповни пешона сохасини чап томонида, бошини чап тепа сохасида, бошини энса сохаси ўнг томонида йиртилган яралардан кейинги юзага келган чандиқлар бўлиб, ушбу чандиқлар вақт ўтиши билан бироз кичиклашиши, сурилиши мумкинлиги, лекин косметик ва жаррохлик амалиётисиз силлиқманмаслиги, яъни ўзидан-ўзи сўрилиб, йўқолиб кетмаслиги ҳақидаги хулосаси (и.в.176-180) ҳамда ишдаги бошқа далиллар билан исботланган.

Биринчи босқич суди, Х.Мирзаевнинг жабрланувчи Ж.Толипов билан ўзаро жанжаллашиб, жанжал давомида ёғоч бўлаги билан Ж.Толиповни қасддан уриб, унинг пешона чап томони ва бош қисмини тузалмайдиган даражада хунуклашишига сабаб бўлган ўрта оғир тан жароҳати етказганликдаги жиноий ҳаракати Ўзбекистон Республикаси ЖКнинг              104-моддаси 1-қисми билан тўғри квалификация қилинган.
Жабрланувчи Ж.Толиповнинг апелляция шикоятидаги, Х.Мирзаевнинг ҳаракатини ЖКнинг 104-моддаси 2-қисмига қайта квалификация қилиш, унинг отаси ва укасини жиноий жавобгарликка тортиш учун суд ҳукмини бекор қилиб, жиноят ишини янгитдан кўриш учун юбориш ҳақидаги важлари асоссиздир.

Унинг ушбу важлари:

- судланган Х.Мирзаевнинг суддаги, 2017 йилнинг ёз ойларида Ж.Толипов билан танишиб, сантехника ишлари билан бажариб бергани учун 4.700.000 сўм ҳақдор бўлиб қолгани, Ж.Толиповдан бир неча маротаба пулларини беришини сўрасада, лекин бермасдан келгани, Тошкент шаҳрига ишлаш учун кетиб, уйига қайтиб келганида ота-онаси ва турмуш ўртоғидан Ж.Толипов уйларига 3-4 маротаба келгани ва айнан турмуш ўртоғи билан онаси ётадиган хонани деразасини тақиллатганини эшитиб, ҳар-хил гумонга бориб, турмуш ўртоғини ёнига келган бўлиши мумкинлигини ўйлаб, у билан очиқ гаплашиб олмоқчи бўлгани, Ж.Толиповни товуқ боқишга қизиқишини билгани сабабли 2018 йил 15 май куни Ж.Толиповга телефон қилгани ва уйида “курк товуқ” борлигини айтиб чақиргани, шу куни соат 21:00ларда Ж.Толипов келганида, унга уйининг орқасидаги томорқа тарафдаги эшикдан кириб келишини айтгани, Ж.Толипов уйига кириб келганида, ишлаган пулларни олиб келган-келмаганини сўрагани, Ж.Толипов унга курки товуқ учун 60-70 минг сўм олиб келганини, бошқа пул олиб келмаганини айтгани, шунда Ж.Толиповга курки товуғи молхона ёнидаги очиқ жойда темирни орасида эканини, оғир юк кўтара олмаслигини айтиб, Ж.Толиповни ховлисининг молхонаси ёнидаги темир бўлагини кўтаришини айтгани, ўзи Ж.Толиповнинг орқа томонига ўтиб ўша ердаги тўртбурчак шаклдаги ёғоч бўлагини унга билдирмасдан олиб, Ж.Толиповнинг бошини орқа томонига бир марта қаттиқ ургани, шунда Ж.Толипов “Хуршид ўлдириб қўяди, ёрдам беринглар” деб бақиргани, шунда у баттар жаҳлим чиқиб, уни бошига қўлидаги ёғоч бўлаги билан бир маротаба ургани, Ж.Толиповни уларни уйига хотинини ёнига келган деган гумонда, ўзини бошқара олмасдан Ж.Толиповни бошига, қўл ва оёқларига ҳам ёғоч бўлаги билан ургани, шунда Ж.Толипов унга “сени қаматаман” деб қаттиқ бақирганида, уни овозини ҳамма эшитгани, уни бундан баттар жаҳли чиқиб, қўлидаги ёғоч билан Ж.Толиповни дуч келган жойига, бошига, юз қисмига, қўлларига, елкаларига ургани, сўнг  қўлидаги ёғоч бўлагини ташлаб, уни бўйнидан бўға бошлаганида,  Ж.Толипов у отиб юборган тахта бўлагини олиб, чап оёғига икки маротаба ургани,  шундан сўнг жанжални тўхтатиб, Ж.Толиповни оёқ-қўлларини ўша ердаги сомон боғлайдиган оқ рангли синтетик ип билан боғлаб турганида, уларнинг ёнига биринчи бўлиб дадаси Мирзаев Хасанбой келгани ва уларни ажратиб қўйгани, шундан сўнг онаси ва турмуш ўртоғи ҳам етиб келишгани, у онасига участка инспекторини чақириб келишни айтгани, шундан сўнг қўшнии М.Низомиддинова ва ўғли Ж.Абдуллаевлар томорқа томондан кириб келишгани ва М.Низомидинова Ж.Толиповни ёнига келиб, онасига сув олиб келишни, юз-қўлини ювиш кераклигини айтиб, биринчи ёрдам кўрсатгани, шунда Ж.Толипов бу ерда бегона эмаслигини, уни ота-онаси ва хотинини танишини айтганида,  у хотинини гапирганидан яна жаҳли чиқиб, ёғоч бўлаги билан оёқ-қўли боғланган Ж.Толиповни уриб ташлагани, кейин маҳалла раиси ва ҳудуд профилактика инспектори ва бошқалар кириб келишгани, улар Ж.Толиповни оёқ-қўлини ечиб, шифохонага олиб боришгани, Ж.Толиповни ундан бошқа ҳеч ким урмагани, у Ж.Толиповни урган вақтида уни ёнида бирор-бир одам ҳам бўлмагани, Ж.Толиповнинг қўл ва оёқларини бир ўзи боғлагани ҳақидаги; 
- гувоҳ Мирзаев Хасанбойнинг суддаги, Х.Мирзаев ўғли экани, 2018 йил 15 май куни соат 22ларда уйда ухлаётганида, турмуш ўртоғи М.Мирзаева уйғотиб, молхона томонда жанжал бўлаётганини айтгани, бу вақтда унинг уйида ва маҳалласида электр токи бўлмагани, сўнг турмуш ўртоғи билан томорқага чиққанида, молхона томонда ўғли Х.Мирзаев Ж.Толиповни оёқ-қўлини боғлаб қўйганини кўриб, ўғлидан уни кимлигини сўраганида, уғли Х.Мирзаев унга “дада ИИБни чақиринг, буни ИИБга бериб юборамиз, менга қарзини бергани келибди” деб айтгани, шунда унинг турмуш ўртоғи қўшниларни айтиб келиш учун дарвозахона томондан кўчага чиқиб кетгани, орадан кўп ўтмасдан аёли томорқа томондан қўшниси М.Низомиддинова ва Ж.Абдуллаевлар билан келгани, қўшнилари келган вақтда Ж.Толиповни оёқ-қўли боғланган ҳолда бошидан қон оқиб, томорқада ётган бўлгани, у эса Ж.Толиповни оёқ-қўлини ечишга ҳаракат қилаётган бўлгани, Ж.Толипов сув сўраганида унга сув беришгани, атроф қоронғи бўлгани сабабли Ж.Толиповни таний олмасдан кимлигини, кечаси нима мақсадда келганини сўраганида, Ж.Толипов унга “мени танийсиз, мен Учкўприк тумани, Янги қишлоғидаги Жахонгирман, уйингизга келиб, сиз билан учрашганман, мени Хуршиддан қарзим бор эди, мендан пулини олиш учун Хуршид мени “курк товуқ” бор деб чақирди” деб айтгани, бу орада М.Низомиддинова Ж.Толиповни ёнида ўтиргани учун ўғли Х.Мирзаев М.Низомиддиновани ўғли Ж.Абдуллаевга онасини Ж.Толиповдан узоқроққа олиб кетишини, Ж.Толипов яхши одам эмаслигини айтганида, Ж.Абдуллаев онасини Ж.Толиповдан узоқроққа олиб кетгани, шундан сўнг Ж.Абдуллаев ИИБга телефон қилгани ва орадан кўп ўтмасдан ҳудуд профилактика инспектори, маҳалла посбони ва бошқалар унинг хонадонига етиб келишгани, Ж.Толиповни ўғли Х.Мирзаевдан бошқа ҳеч ким урмагани, Ж.Толипов шифохонага ётганида, 3 кунгача аёли ва ўзи қараб ётгани ва Тожикистон Республикасида ишлаб келган 1.400.000 сўм пулларини Ж.Толиповнинг дори-дармонларига ишлатгани ҳақидаги; 
- гувоҳ М.Мирзаеванинг судда, гувоҳ Мирзаев Хасанбойнинг судда берган кўрсатувига ўхшаш кўрсатуви;

- гувоҳ М.Низомиддинованинг суддаги, Х.Мирзаев девор қўшниси бўлиши, 2018 йил 15 май куни соат 22ларда томорқа чиққанида Х.Мирзаевнинг томорқаси томондан “ёрдам беринг” деб бақирган овозни эшитгани ва шу вақтда Х.Мирзаевнинг онаси уни уйига чиқиб, “уйимизга киринглар, ажратиб қўйинглар” деб айтгани, унинг  ўғли Ж.Абдуллаев уларни уйига дарвоза томондан, у эса томорқа томондаги эшикдан киргани,  Х.Мирзаевларнинг томорқаси ёнидаги молхонани ёнига борганида, кейинчалик таниган Ж.Толиповни ерда оёқ-қўли боғланган ҳолда ёнбошлаб ётгани ва бошида кесилганга ўхшаш жароҳатлари борлиги, бошидан қон оқаётганини кўргани, шу куни бу вақтда электр токи бўлмагани, у Ж.Толиповдан нима бўлганини сўраганида, Ж.Толипов унга томорқа томондан келганини, Х.Мирзаевнинг ўзи уни чақирганини айтиб, ёнидан узоқлашмаслигини, сув беришини сўрагани, шунда у Х.Мирзаевни хотинига сув олиб келишини айтиб, сув олиб келганида Ж.Толиповга ичиргани, Х.Мирзаевни дадаси Мирзаев Хасанбой ҳудуд профилактика инспекторига телефон қилиш кераклигини айтганида, унинг ўғли Ж.Абдуллаев кимгадир телефон қилгани ва кўп вақт ўтмасдан ҳудуд профилактика инспектори А.Қамбаров, маҳалла посбони ва маҳалла фаоли етиб келишгани, уларга Х.Мирзаев Ж.Толиповни “мол ўғриси” деб айтгани, улар келгунича атрофда бошқа одамлар бўлмагани, улар Ж.Толиповни дарвоза томондан кўчага олиб чиқишгани ва у уйидан сочиқ олиб чиқиб, Ж.Толиповни бошини боғлаб қўйгани ва ўғли Ж.Абдуллаевни “Лабо” русумли автомашинасида шифохонага олиб боришгани, ўшанда Ж.Толиповни ёнига борганида, у ерда Х.Мирзаев, ота-онаси ва Х.Мирзаевнинг хотини бўлгани ва уларнинг қўлида бирор-бир таёқ ёки бошқа нарсани кўрмагани ҳамда ушбу шахслардан бошқа бегона одамни ҳам кўрмагани, Ж.Толиповни оёқ-қўлини кимлар боғлаганини ва нима учун боғлаганини билмаслиги, Х.Мирзаевнинг дадаси Мирзаев Хасанбой Ж.Толиповнинг оёқ-қўлини ечгани, унинг бошида махсус бошга кийиладиган ёритиш мосламаси “фонар” бўлгани учун ҳолатни яхши кўргани ҳақидаги; 

- гувоҳ Ж.Абдуллаевнинг судда, гувоҳ М.Низомиддинованинг кўрсатувига ўхшаш кўрсатуви ҳамда ишда тўпланган бошқа далиллар билан рад қилинади. 
Шунингдек, жиноят иши ҳужжатларида ва суд муҳокамаси жараёнида жабрланувчи Ж.Толиповнинг кўрсатмасини тасдиқловчи, яъни судланган Х.Мирзаевдан ташқари уни бошқа шахслар ҳам уриб-дўппослашганлигини кўрсатувчи бирон-бир далил мавжуд эмас.   

Биринчи босқич суди Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандида “Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги” ҳақидаги тушунтиришларига риоя қилиб, Х.Мирзаевга нисбатан жазо тайинлашда, содир этилган жиноятнинг хусусияти ва ижтимоий хавфлилик даражасини, жазони енгиллаштирувчи холатлар сифатида унинг айбига тўлиқ иқрор ва қилмишидан чин кўнгилдан пушаймонлигини, шахсини, муқаддам судланмаганлигини, оилавий шароитини, яшаш жойидан ижобий тавсифланганини инобатга олиб, шунингдек у томонидан юқоридаги жиноятни содир этилишига жабрланувчининг ғайриҳуқуқий ҳаракатлари ҳам сабабчи бўлганлигини эътиборга олиб, унга қонун доирасида тўғри, адолатли ва асосли жазо тайинлаган. 
Суд ҳукмини ўзгартириш ёки бекор қилиш учун жиноят ишида асослар мавжуд эмас.

Шу сабабли, апелляция судлов ҳайъати, суд ҳукмини ўзгаришсиз, апелляция шикоятини қаноатлантирмасдан қолдиришни лозим топади. 

Юқоридагиларга кўра, апелляция судлов ҳайьати, Ўзбекистон Республикаси ЖПК 490, 496, 49711, 49713, 49718-моддаларини қўллаб 

А Ж Р И М    Қ И Л Д И:

Жиноят ишлари бўйича Фурқат туман судининг 2018 йил 07 ноябрдаги Мирзаев Хуршидбек Хасановичга нисбатан ҳукми ўзгаришсиз, апелляция шикояти қаноатлантирилмасдан қолдирилсин.

Раислик қилувчи:   /имзо/

Ҳайьат судьялари: 1. /имзо/      2. /имзо/

Ажрим нусхаси аслига тўғри,  

жиноят ишлари бўйича 

Фарғона вилоят судининг судьяси                                                 Т.Мирзаев
